
Kunngjering av vernevedtak for Dalsfjorden marine verneområde i 

kommunane Askvoll, Fjaler og Sunnfjord 

 
Vi underretter med dette at Kongen i statsråd vedtok, den 13. februar 2026, vern av Dalsfjorden som 
marint verneområde. I same vernevedtak fekk også Krossfjorden og Ytre Hardangerfjorden i Vestland 
status som marine verneområde, samt Krågvåg-Bjugnfjorden i Ørland kommune i Trøndelag.  
 
Vedtaket markerer eit viktig steg mot målet om å ta vare på eit representativt utval av norsk marin natur. 
Dei tre nye verneområda i Vestland representerer kvar på sin måte det ypperste av naturverdiar vi har 
under overflata i fylket, frå djupe fjordbasseng og massive korallrev til artsrike tareskogar, særprega 
moreneryggar og ferskvasspåverka fjordar med viktige grunne areal for marine artar. 
 
Dalsfjorden marine verneområde omfattar inste del av Dalsfjorden i Sunnfjord og inkluderer areal i 
Askvoll, Fjaler og Sunnfjord kommunar. Verneområdet skal bidra til å ta vare på eit mangfald av marine 
artar og leveområde. Kommunane har sendt positive høyringsuttaler i verneprosessen. Verneprosessen 
har teke tid, men slike prosessar krev ofte grundig og inkluderande arbeid.  
Vi tek sikte på ei formell markering av dei nye verneområda tidleg i mars, på Tysnes ved Ytre 
Hardangerfjorden marine verneområde. 
 
Det marine verneområdet er oppretta med heimel i naturmangfaldlova. Foredraget til kongeleg 
resolusjon, forskrift og kart er å finne på våre heimesider ved å følgje denne lenkja Tre nye marine 
verneområde i Vestland er i dag oppretta | Statsforvaltaren i Vestland eller les meir om Dalsfjorden 
marine verneområde ved å følgje denne lenkja Dalsfjorden marine verneområde | Statsforvaltaren i 
Vestland 
 
Dette kunngjeringsbrevet blir sendt til grunneigarar med areal i verneområdet. Oversikt over kva gards- 
og bruksnummer som er innlemma går fram av § 2 i verneforskrifta. Brevet blir òg sendt til 
fylkeskommunen, kommunane og alle som har gitt innspel i høyringsprosessane. Vedtaket blir annonsert i 
Firda, og Klima- og miljødepartementet vil sørgje for tinglysing på aktuelle eigedomar. 

Til kommunane og andre myndigheiter 
Statsforvaltaren ber om at grensene blir innarbeidde i sakshandsaminga i kommunen og i 
kommuneplanens arealdel ved førstkommande revisjon. Tiltak innanfor grensene av verneområda som er 
avgrensa av verneforskriftene skal handsamast av forvaltningsstyresmakta, i tillegg til ordinær 

https://www.statsforvalteren.no/nn/vestland/miljo-og-klima/verneomrade/tre-nye-marine-verneomrade-i-vestland-er-i-dag-oppretta/
https://www.statsforvalteren.no/nn/vestland/miljo-og-klima/verneomrade/tre-nye-marine-verneomrade-i-vestland-er-i-dag-oppretta/
https://www.statsforvalteren.no/nn/vestland/miljo-og-klima/verneomrade/marint-vern/dalsfjorden-kandidatomrade-for-marint-vern2/
https://www.statsforvalteren.no/nn/vestland/miljo-og-klima/verneomrade/marint-vern/dalsfjorden-kandidatomrade-for-marint-vern2/

handsaming etter gjeldande lovverk. Det blir tilrådd at handsaming etter verneforskrifta skjer før 
kommunal behandling, då verneforskrifta i dei fleste tilfelle vil vere den mest restriktive. 
 
Vi gjer merksam på at verneforskrifta gjeld i tillegg til anna lovverk og at det derfor kan være naudsynt 
med løyve både etter verneforskrifta og til dømes plan- og bygningsloven før eventuelle tiltak kan bli 
gjennomført. Ved slike vurderingar er det greitt å handsame saka etter det strengaste regelverket først.  
 

Statsforvaltaren er forvaltningsmyndigheit 
Med vedtaket i statsråd er Dalsfjorden marine verneområde no offisielt oppretta, og arbeidet med å 
implementere verneforskrifta kan starte. Statsforvaltaren i Vestland er delegert forvaltningsmynde for dei 
nye marine verneområda frå Miljødirektoratet.  
 
Det neste viktige steget blir å utarbeide forvaltningsplanar for kvart nye, marine verneområde i samarbeid 
med kommunane og lokale interesser. Forvaltningsplanane skal fungere som eit praktisk hjelpemiddel for 
å avklare brukarinteresser og sikre ein føreseieleg forvaltning for alle partar. Prosessen med å utarbeide 
ein forvaltningsplan er open for innspel gjennom høyringar og kunnskapsinnhenting. Det er naturleg å 
invitere til opne bygdemøte i slike prosessar.  
 

Erstatning ved vern etter naturmangfaldlova 
Erstatning i samband med vern blir regulert av naturmangfaldlova § 50 og § 51. Grunneigarar og 
rettshavarar har krav på erstatning når eit vernevedtak medfører økonomisk tap som følgje av at ein 
pågåande bruk blir vanskeleggjort. Restriksjonsnivået for verneområdet går fram av verneforskrifta. Som 
pågåande bruk reknast den bruk som faktisk går føre seg på vernetidspunktet, i motsetning til bruk som 
har opphøyrt eller ikkje er kome i gang.  
 
Vi gjer merksam på at retten til erstatning for restriksjonar på bruksendring som krev offentleg løyve, 
berre gjeld dersom slikt løyve vart gitt før det blei kunngjort oppstart av verneplanarbeidet (2017). Alle 
krav om erstatning må sendast til Statsforvaltaren i Vestland innan 13. juni 2026. Det er ønskjeleg med ei 
kort grunngjeving for kravet, men grunngjevinga kan også ettersendast eller utdjupast seinare. Det er eit 
mål at dei fleste erstatningssakene skal bli løyst raskt gjennom avtale mellom grunneigar/rettshavar og 
staten. Blir ein ikkje einige om erstatningsstorleiken, kan grunneigarar og rettshavarar, seinast seks 
månader etter statens tilbod blei gitt, framsette krav for Statsforvaltaren om at staten begjæret rettsleg 
skjønn for tingretten til fastsetjing av erstatninga. 
 
For saksomkostningar i første instans (underskjønn) vil grunneigarar/rettshavarar normalt få dekka 
naudsynte saksomkostningar. For overskjønn krevd av ein grunneigar/rettshavar vil denne få dekka sine 
omkostningar dersom han oppnår eit betre resultat enn ved underskjønnet. Der staten krev overskjønn vil 
grunneigar/rettshavar få dekka nødvendige saksomkostningar. Erstatning etter naturmangfaldlova blir 
utbetalt som eit eingongsbeløp, og det vil i tillegg bli utbetalt avsavnsrente for perioden mellom 
vernevedtak og utbetaling av erstatning. 
 

Takk for innsatsen for det marine naturmangfaldet 
Dette vedtaket markerer eit nytt steg for vernet av marine område i fylket og er eit godt døme på korleis 
samarbeid mellom styresmakter og lokalsamfunn kan føre til gode løysingar. Dalsfjorden marine 
verneområde vil ikkje berre verne naturen, men vil også kunne bidra til å styrke lokal identitet og stoltheit 
over dei økosystema som finst under vatn i Noreg.  
 
 
Med helsing 
 
Eline Orheim 

  
 
Maria Knagenhjelm 

Seksjonsleiar, naturmangfald seniorrådgjevar 
 
Dokumentet er elektronisk godkjent 

